
Na osnovu člana 12. Zakona o udruženjima i fondacijama Brčko distrikta Bosne i 
Hercegovine (Službeni glasnik Brčko distrikta Bosne i Hercegovine, broj: 41/20, u daljem 
tekstu: Zakon),  i člana  9. stav (2) Statuta Strukovnog udruženja građana  „IPA-Regionalni 
klub” Brčko distrikta Bosne i Hercegovine, a u vezi sa članom 17. Zakona o udruženjima i 
fondacijama Brčko distrikta Bosne i Hercegovine i člana  34. stav (1) Statuta Strukovnog 
udruženja građana  „IPA-Regionalni klub” Brčko distrikta Bosne i Hercegovine, Skupština 
udruženja na sjednici održanoj dana 24.02.2023. godine, usvojila je i donijela Odluku o 
promjeni naziva udruženja i Odluku o usvajanju i donošenju novog Statuta udruženja pod 
novim nazivom udruženja: Policijski klub „IPA Brčko" Brčko distrikt BiH, čime se stavlja van 
snage Statut Strukovnog udruženja građana „IPA-Regionalni klub” Brčko distrikta BiH, 
donijet na Osnivačkoj skupštini dana 20. februara 2014. godine, sa izmjenama i dopunama 
od 30. novembra 2018. godine. 

 
 
 

STATUT  
POLICIJSKOG KLUBA "IPA BRČKO" BRČKO DISTRIKT BiH    

 
 
 

GLAVA I 
 

 

OSNOVNE ODREDBE 
 

Član 1. 
(Odredbe) 

1) Policijski klub IPA Brčko (u daljem tekstu: Klub)  je strukovna, dobrovoljna, 
samostalna, nestranačka, nevladina i neprofitna organizacija, osnovana u skladu sa 
Zakonom, radi ostvarivanja zajedničkog interesa i unaprijeđenja policijske struke. 

2) Klub djeluje kao članica Asocijacije policajaca u Bosni i Hercegovini - IPA sekcija 
Bosne i Hercegovine (u daljem tekstu: Sekcija), na području Brčko distrikta Bosne i 
Hercegovine.  

3) Odredbe ovog Statuta usklađene su sa Statutom IPA sekcije BiH, kao i međunarodnim 
Statutom IPA-e, te prilagođene pravnim propisima Brčko distrikta Bosne i 
Hercegovine. 

4) Klub  je  stekao svojstvo pravnog lica upisom  u  registar  udruženja  u  Osnovnom  
sudu Brčko distrikta BiH. 

5) Političko djelovanje u okviru Kluba je zabranjeno. 
 

 
Član 2. 

(Sadržaj) 
Ovim Statutom uređuje se:  

 

1) naziv, sjedište i znak, 
2) ciljevi i djelatnost, 
3) članovi,  
4) prva i dužnosti članova, 
5) organi Kluba, 
6) javnost rada, 
7) svojstvo i zastupanje, 
8) imovina i finansiranje Kluba, 
9) prestanak rada Kluba, 
10) prelazne i završne odredbe. 

 
 
 



 

GLAVA II 
 

NAZIV, SJEDIŠTE I ZNAK 
 

Član 3. 
(Naziv) 

Puni naziv Kluba na tri službena jezika i dva pisma, glasi:  
1) Na srpskom jeziku ispisan ćiriličnim pismom: Полицијски клуб "ИПА Брчко" 

Брчко дистрикт БиХ;  
2) Na bosanskom jeziku ispisan latiničnim pismom: Policijski klub "IPA Brčko" Brčko 

distrikt BiH; 
3) Na hrvatskom jeziku ispisan latiničnim pismom: Policijski klub "IPA Brčko" Brčko 

distrikt BiH. 
  

Član 4. 
(Skraćeni naziv) 

Skraćeni naziv Kluba na tri službena jezika i dva pisma, glasi: 
1) Na srpskom jeziku ispisan ćiriličnim pismom: ИПА Брчко;  
2) Na bosanskom jeziku ispisan latiničnim pismom: IPA Brčko; 
3) Na hrvatskom jeziku ispisan latiničnim pismom: IPA Brčko. 

 
Član 5. 

(Sjedište) 
1) Sjedište Kluba je u Brčkom, ulica Trg Mladih br.10, Brčko distrikt Bosne i 

Hercegovine. 
2) O promjeni sjedišta odlučuje Skupština kluba. 

 
Član 6. 
(Znak) 

1) Znak Kluba je znak „Internacionalne policijske asocijacije” , sljedećeg opisa: u sredini 
se nalazi globus s označenim kontinentima crvene i morem plave boje, okružen 
pojasom plave boje, u kojem žutim slovima piše "INTERNATIONAL POLICE 
ASSOCIATION". Globus ima meridijane i paralele, u pozadini globusa nalazi se 
osmerokraka zvijezda žute boje, lijevo i desno se nalazi zlatni klas kojeg u donjem 
dijelu povezuje vinjeta s natpisom "SERVO PER AMIKECO", ispisana na esperanto 
jeziku, što u prevodu znači „Služiti kroz prijateljstvo“.  

2) Znak je zaštićen kao intelektualna svojina, (c) by IPA 1974, i može se koristiti samo za 
vrijeme članstva u okviru IPA sekcije Bosne i Hercegovine, koja je dozvolu za 
korištenje znaka dobila dana 11. jula 2014. godine od Internacionalne Policijske 
Asocijacije sa sjedištem u Nottinghamu - Engleska, kao vlasnika prava. 

 
Član 7. 

(Zastava) 
1) Klub ima svoju zastavu koja se sastoji od plavog polja na kome se u sredini nalazi znak 

„Internacionalne policijske asocijacije” opisan u članu 5. ovog statuta. Ispod znaka je 
ispisan tekst: "IPA sekcija Bosna i Hercegovina" i "Policijski klub IPA Brčko".  

2) Odnos dužine i širine zastave je dva naprema jedan.  
 

Član 8. 
(Pečat) 

1) Klub ima okrugli pečat s tekstom: „Policijski klub IPA Brčko“, kružno ispisan 
latinicom i ćirilicom, a u središtu pečata utisnut je znak „Internacionalne policijske 
asocijacije“. 

2) Štambilj Kluba je pravougaonog oblika, s tekstom: „IPA BRČKO“, i prostorom za upis 
broja akta i datumom zavođenja. 
 

 



GLAVA III 
 

CILJEVI I DJELATNOST 
 

Član 9. 
(Ciljevi) 

1) Cilj postojanja Kluba je njegovanje prijateljskih odnosa i međusobne pomoći između 
policajaca na lokalnom, državnom i međunarodnom nivou, razmjena iskustava na 
policijskom području, promocija Policije, policijske struke i međunarodne saradnje, te 
razvijanje saradnje između Policije i građana. Ciljevi uključuju razvoj kulturnih 
odnosa među članovima, proširenje njihovih opštih znanja, te zauzimanje za zaštitu 
vrijednosti od opšteg interesa.   

2) Klub je predan principima određenim Univerzalnom deklaracijom o ljudskim 
pravima usvojenom od Ujedinjenih nacija 1948. godine. 

 
Član 10. 

(Djelatnost) 
1) Da bi ostvario svoje ciljeve, Klub obavlja sljedeće djelatnosti: 

 

a) razmjenjuje policijska iskustva na lokalnom, državnom i međunarodnom nivou u 
obliku: savjetovanja, predavanja, seminara, tribina i drugih stručnih skupova;  

b) organizuje studijska putovanja u cilju povezivanja, stručnog i profesionalnog 
usavršavanja članova; 

c) sarađuje sa istovrsnim i sličnim klubovima i organizacijama u zemlji i 
inostranstvu, sa kojima može sklapati ugovore o zajedničkom djelovanju;  

d) organizuje društvene, kulturne, humanitarne i sportske priredbe, radi zbližavanja 
članova i razvijanja osećanja solidarnosti, uzajamnog razumijevanja i prijateljstva; 

e) izdaje časopise i stručne publikacije; 
f) inicira, podstiče i sprovodi programe koji se odnose na: jačanje demokratije i 

vladavinu prava, zaštitu ljudskih prava i sloboda, zagovaranje jednakosti, jačanju i 
unaprijeđenju dobrosusjedskih odnosa i pomirenja, borbu protiv korupcije, 
edukacije vezane za sprečavanje i suzbijanje svih vidova kriminala i prekršaja iz 
nadležnosti Policije, te promovisanje efikasnog upravljanja migracijskim 
tokovima, 

g) provodi i druge zadatke koji doprinose ostvarivanju ciljeva Kluba. 
 

      2)  Klub u okviru svoje djelatnosti brine o širenju bezbjednosne kulture, koja se zasniva na 
            međusobnoj toleranciji i podršci između članova, a sve u duhu krilatice: "SERVO PER 
            AMIKECO" što u prevodu sa esperanto jezika znači – služiti kroz prijateljstvo.  
 
       3)  Ciljeve  i djelatnosti Klub utvrđuje samostalno u skladu sa Ustavom Bosne i 

Hercegovine, zakonima Bosne i Hercegovine, te Statutom Brčko distrikta BiH i 
zakonima Distrikta. 

 
Član 11. 

(Šifra djelatnosti) 
- 94.12 Djelatnosti strukovnih članskih organizacija. 

 
Član 12. 

(Osnovni principi) 
Osnovni principi rada Kluba su: zakonitost, tolerancija, raznolikost, dobrovoljnost, 
otvorenost i transparentnost. 

 
 
 
 
 
 
 
 
 
 



GLAVA IV 
 

ČLANOVI KLUBA 
 

Član 13. 
(Članovi) 

Članom Kluba mogu postati aktivni i penzionisani radnici: 
 

1. Policijskih agencija, sudske i zatvorske Policije u Bosni i Hercegovini, 

2. Obavještajno bezbjednosne agencije - OSA, 
3. Policijskih agencija u Bosni i Hercegovini koji su u stalnom radnom odnosu proveli 

najmanje pet godina a da nisu nečasno otpušteni, 
4. Policijskih agencija u BiH koji nemaju pet godina radnog staža a penzionisani su 

uslijed povrede na radu ili oboljenja,  
5. Policije druge države koji imaju boravište u Bosni i Hercegovini. 

 
Član 14. 

(Vrste članstva i evidencije) 
1) Članstvo u Klubu može biti: redovno i počasno.  
2) Klub vodi spisak članova, koji sadrži: ime i prezime, prebivalište, datum pristupanja, 

broj iskaznice, vrsta prava glasanja na Skupštini Kluba i datum prestanka članstva. 
Spisak članova je dostupan na uvid svim članovima i nadležnim organima, na njihov 
zahtjev. Spisak može biti sačinjen i u elektronskoj formi. 

 
 

Član 15. 
(Redovni članovi) 

1) Redovnim članom postaje lice iz člana 13. ovog Statuta, dobrovoljnim pristupanjem i 
potpisivanjem pristupnice. Svaki član dužan je uz pristupnicu dostaviti dokaz da radi 
ili je radio u policijskoj agenciji, saglasnost za obradu ličnih podataka i jednu 
fotografiju. Redovni članovi plaćaju godišnju članarinu Klubu. O prijemu u redovno 
članstvo odlučuje Upravni odbor Kluba. 

2) Sadržaj i oblik pristupnice propisuje nadležni organ IPA sekcije Bosne i Hercegovine. 
 

Član 16. 
(Počasni članovi) 

Počasnim članom postaje lice iz člana 13. ovog Statuta, koje ima posebne zasluge za razvoj i 
djelovanje Kluba. O dodjeli titule počasnog člana odlučuje Skupština Kluba, na prijedlog 
Upravnog odbora Kluba. Počasni član može imati savjetodavni status u organima upravljanja 
ali nema pravo glasa. Počasni član je oslobođen od plaćanja članarine.  
 
 

Član 17. 
(Prestanak članstva) 

Članstvo u Klubu, prestaje:  
 
 a) smrću,  
 b) prestankom rada Kluba,  
 d) ako dvije godine za redom ne plati članarinu, 
 d) isključenjem,  
 e) gubitkom statusa iz člana 13. ovog Statuta. 

 
 
 
 
 
 



Član 18. 
(Isključenje iz članstva) 

1) Član će biti  isključen iz članstva, ako svojim djelovanjem šteti ugledu Kluba  ili ne 
poštuje  odredbe ovog Statuta. Odluku o isključenju iz članstva donosi Upravni odbor 
Kluba, na koju član može uložiti žalbu Sudu časti u roku od osam dana od dana 
obavještenja o isključenju.  

2) Na odluku Suda časti član može uložiti žalbu Skupštini u roku od osam dana od dana 
obavještenja o odluci. Odluka Skupštine je konačna.  

3) Od  trenutka  pokretanja postupka do donošenja odluke, prava članstva miruju. 
 

Član 19. 
(Iskaznica) 

Iskaznica je dokument kojim se dokazuje članstvo u asocijaciji, i ne može se koristiti u druge 
svrhe. Vlasnik iskaznice je u skladu s članom 5. Međunarodnog Statuta IPA, punopravni član 
Međunarodne policijske asocijacije (IPA). 

 
Član 20. 
(Značka) 

Članu se može izdati značka koja predstavlja suvenir. Troškove izrade značke snosi član, koji 
je naručuje posredstvom Kluba.  
 

Član 21. 
(Naljepnica) 

Član uz iskaznicu za tekuću godinu dobija naljepnicu za vozilo, koja se postavlja na prednje 
vjetrobransko staklo, u lijevom gornjem uglu. Na naljepnici se nalazi znak IPA i godina 
važenja članstva. 
 

Član 22. 
(Sadržaj i oblik iskaznice, značke i naljepnice) 

Oblik iskaznice, značke i IPA naljepnice propisuje nadležni organ IPA sekcije Bosne i 
Hercegovine. 
 

Član 23. 
(Gubitak iskaznice, značke i naljepnice) 

1) Član koji izgubi iskaznicu, značku i naljepnicu, ili na drugi način ostane bez njih, o 
tome je dužan odmah po saznanju obavjestiti predsjednika ili sekretara Kluba.  

2) Članu će se izdati nova iskaznica, značka i naljepnica, nakon što se njihov nestanak 
prijavi nadležnim iz stava (1) ovog člana. 

 
Član 24. 

(Simpatizer) 
1) Za doprinos u ostvarenju ciljeva i djelatnosti Kluba, licu koje ne ispunjava uslove iz 

člana 13. ovog Statuta, Klub može dodijeliti status simpatizera (u daljem tekstu: IPA 
Supporter). Odluku o dodjeli statusa IPA Supporter donosi Upravni odbor Kluba. IPA 
Supporter ne može učestvovati u organima upravljanja i nema prava odlučivanja. 
Prava i dužnosti IPA Supporter propisuju se pravilnikom koji donosi Skupština Kluba. 

 
2) Ne može se dodijeliti status  IPA Supporter licu koje ispoljava ili se zalaže za razlike 

među ljudima po osnovu pola, rase, nacionalne i vjerske pripadnosti, niti bivšem 
radniku policijske agencije u Bosni i Hercegovini kome je usled utvrđenih zloupotreba 
prekinut radni odnos po osnovu krivične, prekršajne, disciplinske i materijalne 
odgovornosti, ili je na bilo koji način doprinio smanjenju ugleda u društvu. 

 
 
 
 

 



GLAVA V 
 

PRAVA I DUŽNOSTI 
 

Član 25. 
(Prava članova)  

1) Članovi Kluba imaju pravo učestvovati i odlučivati o radu, birati i biti birani u organe 
Kluba, biti izvještavani o aktivnostima Kluba, davati ocjene i mišljenja o radu Kluba, 
davati prijedloge i podsticati bolji rad. 

2) Pravo svakog člana je da učestvuje na skupštini Kluba, savjetovanjima, predavanjima, 
seminarima, kongresima, tribinama, studijskim i drugim putovanjima, 
humanitarnim, sportskim i drugim priredbama, koje Klub bude organizovao. 

3) Klub obezbjeđuje zajednički rad, odlučivanje i odgovornost, te ravnopravnost članova 
u ostvarivanju njihovih prava, dužnosti i odgovornosti utvrđenih Statutom i 
Zakonom, bez obzira na funkciju, rang, jezik, rasu, religiju i nacionalnost. 
 

Član 26. 
(Neposredno i posredno izborno pravo) 

1) Članovi Kluba imaju neposredno i posredno izborno pravo. 
2) Neposredno izborno pravo ostvaruje se na sjednicama Skupštine Kluba. 
3) Posredno izborno pravo ostvaruje se posredstvom izabranih predstavnika u organima 

upravljanja Kluba.  
 

Član 27. 
(Dužnosti) 

Dužnost člana Kluba je: 
 

1) da se pridržava odredbi Statuta i akata Kluba, 
2) da sprovodi odluke i zaključke organa Kluba, 
3) da sarađuje sa drugim članovima radi ostvarivanja ciljeva Kluba, 
4) da gradi i štiti ugled Kluba, 
5) da redovno plaća članarinu. 

 
GLAVA VI  

  
ORGANI KLUBA 

 
Član 28. 

(Organi i njihova dužnost) 
1) Organi Kluba su: Skupština, Upravni odbor, Nadzorni odbor i Sud časti. 
2) Organi Kluba dužni su da se staraju o primjeni ovog Statuta i odgovorni su za svoja 

postupanja u okviru svoje nadležnosti, u skladu sa odredbama Zakona. 
 

Član 29. 
(Skupština) 

Skupština je najviši organ, koji odlučuje o svim bitnim pitanjima za Klub. Čine je svi redovni 
članovi Kluba s jednakim pravom glasa. Skupština može biti: redovna i vanredna. 
 

Član 30. 
(Redovna Skupština) 

Redovna skupština saziva se po ukazanoj potrebi, najmanje jednom godišnje. Članovi 
skupštine se obavještavaju sa datumom, vremenom održavanja skupštine i dnevnim redom, 
najmanje deset dana prije zasijedanja. 
 

Član 31. 
(Vanredna Skupština) 

Vanredna skupština saziva se na zahtjev jedne četvrtine ukupnog broja članova, na zahtjev 
Nadzornog ili Upravnog odbora, s tim da se odmah mora predložiti dnevni red. Predsjednik 



Skupštine je dužan sazvati Vanrednu skupštinu u roku od trideset dana od dana podnošenja 
zahtjeva, a ukoliko to ne učini, Vanrednu skupštinu mogu sazvati predlagači. 

 
Član 32. 

(Predsjednik Skupštine) 
1) Radom Skupštine rukovodi Predsjednik Skupštine, kojeg bira i razrešava Skupština. 

Mandat Predsjednika Skupštine traje četiri godine sa mogućnošću reizbora. 
2) Predsjednik Skupštine obavlja sljedeće poslove:  

a) stara se o organizovanju Skupštine i saziva njene sjednice,  
b) predlaže dnevni red sjednice,  
c) predsjedava sjednicama Skupštine,  
d) potpisuje akte donesene na Skupštini,  
e) stara se o izvršavanju odluka, zaključaka i drugih akata Skupštine,  
f) vrši i druge poslove koje mu odredi Skupština u skladu sa Zakonom i ovim 

Statutom.  
3) U slučaju spriječenosti Predsjednika Skupštine, radom Skupštine rukovodi 

Predsjednik Kluba. 
 

 
Član 33. 

(Rad Skupštine) 

1) Skupština odlučuje većinom glasova prisutnih članova, koji imaju pravo glasa. Pravo 
glasa imaju članovi koji su izmirili sve obaveze prema Klubu, za proteklu godinu. 
Provjere o izmirenim obavezama se vrše uvidom u postojeće evidencije. Glasanje na 
Skupštini može biti javno ili tajno. 

2) Odluku o izmjeni i dopuni Statuta, Poslovnika o radu organa i prestanku rada Kluba, 
Skupština donosi dvotrećinskom većinom prisutnih članova. 

 

Član 34. 
(Poziv za Skupštinu)  

1) Poziv za održavanje Skupštine mora sadržavati podatke o mjestu i vremenu 
održavanja Skupštine, te prijedlog dnevnog reda. Radni materijal za Skupštinu, 
Predsjednik Skupštine je dužan dostaviti svakom članu koji to traži.  

2) Poziv za Skupštinu se objavljuje na oglasnim tablama i internet stranicama koje 
koristi Klub. Članovi se mogu upoznati sa pozivom za Skupštinu i usmeno, putem 
telefona, mobilnih aplikacija i e-maila.  

 
Član 35. 

(Nadležnost Skupštine) 
U nadležnosti Skupštine Kluba je: 
 

1) donošenje, mijenjanje i dopunjavanje Statuta Kluba; 
2) donošenje Poslovnika o radu organa Kluba; 
3) donošenje opštih akata; 
4) bira i razrješava Predsjednika, Sekretara i članove Upravnog odbora, Predsjednika i 

članove Nadzornog odbora, Predsjednika i članove Suda časti i Predsjednika 
Skupštine; 

5) razmatra i usvaja ili ne usvaja Izvještaj o radu, Finansijski izvještaj, Plan rada, 
Finansijski plan, Izvještaj o radu Nadzornog odbora i Suda časti; 

6) rješava i odlučuje o prijedlozima i prigovorima na odluke Suda časti u drugom 
stepenu; 

7) odlučuje o prijemu u počasno članstvo; 
 
 
 
 



8) odlučuje o udruživanju u druge saveze ili udruženja; 
9) odlučuje o prestanku rada Kluba; 
10) odlučuje o drugim pitanjima od značaja za rad Kluba.          

 
Član 36. 

(Opoziv i razrješenje članova)  
1) Skupština Kluba može opozvati i razriješiti Predsjednika Skupštine, Predsjednika, 

Sekretara i članove Upravnog odbora, Predsjednika i članove Nadzornog odbora, 
Predsjednika i članove Suda časti, prije isteka vremena na koje su izabrani: na 
sopstveni zahtjev, ako prekorače svoja ovlaštenja ili ne izvršavaju savjesno povjerene 
im obaveze u skladu sa ovim Statutom. Inicijativu za razrješenje može predložiti 1/4 
ukupnog broja redovnih članova. Odluka Skupštine se donosi većinom glasova 
prisutnih članova. 

 
2) Ako razrješava pojedinačno nekog člana, Skupština tada bira nove članove na vrijeme 

do isteka mandata u čiji su sastav birani. Razrješava li dužnosti sve članove, Skupština 
tada bira nove članove do isteka mandata. 

 

Član 37. 
(Upravni odbor) 

1) Upravni odbor je izvršni organ Kluba. 
2) Upravni odbor ima sedam članova, koje Skupština Kluba bira iz redovnog članstva. 
3) Članovi Upravnog odbora su: Predsjednik - koji je ujedno i Predsjednik Kluba, 

Sekretar, prvi i drugi podpredsjednik,  zamjenik sekretara, blagajnik i zamjenik 
blagajnika. 

4) Mandat članova Upravnog odbora je četiri godine s mogućnošću reizbora.  
5) Za svoj rad članovi Upravnog odbora su odgovorni Skupštini Kluba.  

 

Član 38. 
(Nadležnost Upravnog odbora) 

Upravni odbor Kluba: 
 

1) vodi rad Kluba između dvije Skupštine;  
2) razmatra nacrt, izmjene i dopune Statuta; 
3) donosi opšte akte shodno Statutu;  
4) razmatra godišnji Izviještaj o radu i Finansijski izvještaj; 
5) razmatra godišnji Plan rada i Finansijski plan, 
6) odlučuje o prijemu i isključenju redovnih članova i simpatizera (IPA Supporter); 
7) određuje delegate koji će predstavljati Klub na sjednicama Skupštine IPA sekcije BiH; 
8) određuje računovođu za vođenje poslovnih knjiga Kluba, 
9) raspolaže i upravlja imovinom Kluba; 
10) odlučuje o aktivnostima Kluba; 
11) osniva odbore, komisije, sekcije i druge organe koji pomažu ostvarivanju ciljeva 

Kluba; 
12) odlučuje o dodjeli priznanja; 
13) odlučuje o nabavci, prodaji ili uništenju osnovnih sredstava Kluba; 
14) informiše članove i javnost o aktivnostima Kluba, 
15) odlučuje o drugim pitanjima od značaja za rad Kluba.  

 
Član 39. 

(Sjednice Upravnog odbora)  
1) Sjednice Upravnog odbora održavaju se prema potrebi, najmanje tri puta u toku 

godine.  Sjednica se  može  održati  ako  je prisutno najmanje četiri člana Upravnog 
odbora, a pravovaljane odluke donose se većinom glasova prisutnih članova. Sjednice  
Upravnog  odbora  vodi  Predsjednik Upravnog odbora. U slučaju odsutnosti 
Predsjednika, sjednicu vodi Sekretar ili član kojeg ovlasti Predsjednik.  

 
 
 

 

 



2) Upravni odbor može, kada se za to ukaže potreba, između redovnih sjednica Upravnog 
odbora,  razmatrati određena pitanja elektronskim putem, i o tome donijeti odluku. 
Sve donesene odluke na ovim sjednicama se unose u zapisnik prve naredne sjednice 
Upravnog odbora, gdje se konstatuje kada je sjednica održana, šta je razmatrano, koja 
je odluka i kako donesena. 

3) Pri rješavanju bitnih pitanja za rad Kluba, Upravni odbor može pozvati na sjednicu i 
druga lica koja nisu članovi Upravnog odbora, čiji je status savjetodavni. 

 
Član 40. 

(Članovi Upravnog odbora) 
 

1) Predsjednik predstavlja i zastupa Klub, saziva i priprema sjednice Upravnog odbora, 
provodi politiku, zaključke i druge odluke koju donese  Skupština i Upravni odbor, 
rukovodi radom Kluba, priprema i podnosi Skupštini na usvajanje godišnji Izvještaj ili 
periodični Izvještaj o radu Kluba i Plan rada za narednu godinu, predlaže akcije i mjere 
za unaprijeđenje rada, održava kontakte sa javnošću, promoviše ciljeve Kluba, 
potpisuje opšte akte, obavlja i druge poslove određene Statutom.  
 

2) Sekretar pomaže predsjedniku u njegovom radu, mijenja ga kada je odsutan u svim 
poslovima i u poslovima predstavljanja i zastupanja Kluba. Sekretar obavlja stručne i 
administrativne poslove za potrebe Kluba, brine o urednom vođenju evidencija i arhive 
Kluba, nabavlja iskaznice i značke, čuva pečat i propisane evidencije, održava ažurnom 
web stranicu i druge internet stranice koje koristi Klub, te obavlja i druge poslove 
određene Statutom. 
 

3) Prvi podpredsjednik mijenja predsjednika kada to nije u mogućnosti sekretar, osim 
u poslovima koji su po Statutu u izričitoj nadležnosti predsjednika i sekretara. Prvi 
podpredsjednik vodi zapisnike na sjednicama Skupštine i Upranog odbora Kluba i 
odgovoran je za tačnost unesenih podataka u zapisniku, ostvaruje saradnju sa 
članovima i IPA klubovima u zemlji i inostranstvu, sa kojima dogovara i organizuje 
studijska putovanja u cilju povezivanja, stručnog i profesionalnog usavršavanja 
članova, te obavlja i druge poslove koje mu povjeri Upravni odbor.  
 

4) Drugi podpredsjednik mijenja predsjednika kada to nisu u mogućnosti sekretar i 
prvi podpredsjednik, osim u poslovima koje su po Statutu u izričitoj nadležnosti 
predsjednika i sekretara. Drugi podpredsjednik ostvaruje saradnju sa članovima 
unutar Kluba, sa kojima dogovara i organizuje društvene, kulturne, humanitarne i 
sportske priredbe, radi zbližavanja članova i razvijanja osećanja solidarnosti, 
uzajamnog razumijevanja i prijateljstva, te obavlja i druge poslove koje mu povjeri 
Upravni odbor.  
 

5) Zamjenik sekretara mijenja sekretara u njegovom odsustvu, osim u stvarima koje 
su po Statutu u izričitoj nadležnosti sekretara. Zamjenik sekretara vodi  knjigu pošte, 
zapisnika i djelovodnu knjigu, vrši arhiviranje svih pismena, predlaže komisijsko 
uništenje nepotrebnih pismena iz arhive, te obavlja i druge poslove koje mu povjeri 
Upravni odbor. 
 

6) Blagajnik vodi finansijske evidencije Kluba, prihvaća novac u gotovini od članarina, 
donacija i kotizacija, zaprima i prosleđuje poslovne račune ovlaštenom knjigovođi na 
knjiženje. Blagajnik prati stanje novčanih sredstava na tekućem računu i u blagajni, 
brine se o pravovremenim uplatama i isplatama novčanih sredstava, predlaže skupštini 
Finasijski plan za narednu godinu i podnosi Finansijski Izvještaj  za proteklu godinu, te 
obavlja i druge poslove koje mu povjeri Upravni odbor. 
 
 
 
 

 



7) Zamjenik blagajnika mijenja blagajnika u njegovom odsustvu, osim u stvarima koje 
su po Statutu u izričitoj nadležnosti blagajnika. Dužnosti zamjenika blagajnika su da 
obavlja poslove iz finansijsko-materijalnog poslovanja po nalogu blagajnika, te obavlja 
i druge poslove koje mu povjeri Upravni odbor. 
 

 
Član 41. 

(Nadzorni odbor) 
Nadzorni odbor ima tri člana, koji se biraju iz redovnog članstva. Nadzorni odbor čine 
Predsjednik i dva člana. Mandat članova Nadzornog odbora traje četiri godine, s mogućnošću 
reizbora. Za  vrijeme  mandata  članovi  Nadzornog odbora ne smiju imati drugih  funkcija  u   
Klubu. Za svoj rad Nadzorni odbor odgovoran je Skupštini Kluba. 

 
Član 42. 

(Nadležnost) 
1) Nadzorni odbor nadzire zakonitost rada Kluba, pregleda materijalno i finansijsko 

poslovanje Kluba, kontroliše pravilnosti primjene Statuta i ostalih akata Kluba, te radi 
i druge poslove i zadatke koje mu povjeri Skupština Kluba.  

2) O utvrđenim nepravilnostima preduzima radnje da se nepravilnosti otklone, a u 
slučaju nemogućnosti otklanjanja utvrđenih nepravilnosti podnosi prijavu nadležnom 
inspektoru. O svom radu i utvrđenim nepravilnostima u radu drugih organa, 
Nadzorni odbor podnosi izvještaj Skupštini Kluba.  

3) Nadzorni  odbor  u  hitnim  slučajevima ima pravo sazvati sjednicu Upravnog odbora,  
kao  i  sjednicu   Vanredne  skupštine. 

 
Član 43. 

(Sjednice Nadzornog odbora) 
Sjednice Nadzornog odbora održavaju se prema potrebi, najmanje jedan puta u toku godine.  
Sjednica se  može  održati  ako  je prisutna većina članova, a pravovaljane odluke donose se 
većinom   glasova   svih   članova  Nadzornog   odbora.  
 
 

 
Član 44. 

(Članovi Nadzornog odbora) 
1) Predsjednik rukovodi radom Nadzornog odbora i obavlja sljedeće poslove: saziva 

sjednice Nadzornog odbora, predlaže dnevni red sjednice, presjedava sjednicama, 
sačinjava i potpisuje akte koje donese Nadzorni odbor, podnosi izvještaj o radu 
Skupštini Kluba, stara se o izvršenju obaveza Nadzornog odbora propisanih ovim 
Statutom i Poslovnikom o radu. U slučaju spriječenosti radom Nadzornog odbora 
rukovodi prvi član Nadzornog odbora. 

2) Prvi član pomaže predsjedniku u njegovom radu i mijenja ga kada je odsutan u svim 
poslovima. Postupa po uputama predsjednika i aktivno učestvuje u radu Nadzornog 
odbora u skladu sa ovim Statutom i Poslovnikom o radu. 

3) Drugi član postupa po uputama predsjednika, a u njegovom odsustvu Prvog člana, i 
aktivno učestvuje u radu Nadzornog odbora u skladu sa ovim Statutom i Poslovnikom 
o radu. 

 
Član 45. 

(Sud časti) 
Sud časti ima tri člana, koji se biraju iz redovnog članstva. Sud časti čine predsjednik i dva 
člana. Mandat članova Suda časti traje četiri godine, s mogućnošću reizbora. Za  vrijeme  
mandata  članovi  Suda časti ne smiju imati drugih  funkcija  u   Klubu. Za svoj rad Sud časti 
odgovoran je skupštini Kluba. 
 
 
 
 

 



Član 46. 
(Nadležnost) 

Sud časti djeluje u cilju: 
 

1) Zaštite ugleda Kluba, 
2) Rješava sporove vezane za kršenje ovog Statuta i drugih akata Kluba, 
3) Donosi odluke u mogućim sporovima između članova Kluba. 

         
Član 47. 

(Sjednice Suda časti) 
Sjednice Suda časti održavaju se prema potrebi i mogu se  održati  ako  je prisutna većina 
članova, a pravovaljane odluke donose se većinom   glasova   svih   članova. Sjednice  vodi  
Predsjednik Suda časti. U slučaju odsutnosti Predsjednika sjednicu vodi prvi član. 
      
 

Član 48. 
(Mjere koje izriče Sud časti) 

1) Sud   može   izreći   slijedeće   mjere:   opomenu,   javnu opomenu i   isključenje.  
2) O  izrečenoj  mjeri  sačinjava se Odluka.  
3) Član Kluba na kojeg je Odluka naslovljena može uložiti žalbu, u roku od osam dana od 

dana prijema odluke, o kojoj odlučuje Skupština Kluba. 
 

Član 49. 
(Članovi Suda časti) 

1) Predsjednik rukovodi radom Suda časti i obavlja sljedeće poslove: saziva sjednice 
Suda časti, predlaže dnevni red sjednice, presjedava sjednicama, sačinjava i potpisuje 
akte koje donese Sud časti, zaprima pisane prijedloge za pokretanje disciplinskog 
postupka, poziva stranke u postupku na rasprave, stara se o izvršenju obaveza Suda 
časti propisanih ovim Statutom i Poslovnikom o radu. U slučaju spriječenosti 
Predsjednika radom Suda časti rukovodi prvi član Suda časti. 

2) Prvi član pomaže predsjedniku u njegovom radu i mijenja ga kada je odsutan u svim 
poslovima. Postupa po uputama predsjednika i aktivno učestvuje u radu Suda časti u 
skladu sa ovim Statutom i Poslovnikom o radu. 

3) Drugi član postupa po uputama predsjednika, a u njegovom odsustvu Prvog člana, i 
aktivno učestvuje u radu Suda časti u skladu sa ovim Statutom i Poslovnikom o radu. 

 
Član 50. 
(Sekcije) 

Klub u cilju efikasnijeg funkcionisanja, može osnovati sekcije, koje mogu biti: sportske, 
kulturne, humanitarne i druge vrste, s tim da ne mogu biti pravno lice. Sekcija se osniva na 
inicijativu najmanje tri člana Kluba, koji između sebe biraju predsjednika sekcije. Sekcija se 
smatra osnovanom kada je odlukom potvrdi Upravni odbor Kluba. Ukoliko se utvrdi da 
sekcija ne provodi ciljeve Kluba, Upravni odbor je može privremeno ili trajno suspendovati.  

 
 

GLAVA VII 
 

JAVNOST RADA  
 

Član 51. 
(Javnost rada) 

1) Rad Kluba je javan i transparentan.  
2) Javnost rada obezbjeđuje se istinitim izvještavanjem članstva putem: sredstava javnog 

informisanja, web stranice, društvenih mreža na internetu koje koristi Klub, oglasnih 
ploča, letaka i plakata.  

3) Radi što potpunijeg ostvarivanja javnosti rada, Klub može izdavati svoje glasilo i 
publikaciju u skladu s propisima o izdavačkoj djelatnosti. 

 



 
Član 52. 

(Sredstva javnog informisanja) 
1) Predstavnici sredstava javnog informisanja mogu prisustvovati sjednicama organa 

Kluba i izvještavati javnost o radu tih organa, ukoliko su zaprimili poziv.  
2) Organi Kluba mogu odlučiti da se sjednice odnosno rasprave u pojedinim tačkama 

dnevnog reda održe bez prisutnosti javnosti, u skladu sa zakonom. 
 

 

GLAVA VIII 
  

SVOJSTVO I ZASTUPANJE 
 

Član 53. 
(Predstavljanje i zastupanje) 

1) Klub predstavlja i zastupa predsjednik Kluba. Predsjednik može pojedine poslove 
prenijeti na sekretara, blagajnika, prvog i drugog podpredsjednika Kluba.  

2) U slučaju spriječenosti predsjednika Klub predstavlja i zastupa sekretar Kluba. 
 
 

  
 

 
GLAVA IX 

  
IMOVINA I FINANSIRANJE KLUBA 

 
Član 54. 

(Sticanje imovine)  
Klub imovinu stiče od:   

1) članarina, 
2) novčanih sredstva, nepokretnih i pokretnih stvari, kao i drugih imovinskih prava, 
3) dobrovoljnih priloga i poklona fizičkih i pravnih lica, kako domaćih tako i stranih u 

gotovom novcu, uslugama ili imovinskim pravima, 
4) sredstava za finansiranje i sufinansiranje programa i projekata od javnog interesa, 
5) prihoda od kamate, dividende, dobiti, zakupnine, honorara i drugih sličnih izvora; 
6) prihoda stečenih kroz ostvarivanje ciljeva i aktivnosti Kluba kako je određeno 

Statutom.  
 

Član 55. 
(Imovina) 

1) Imovinu Kluba čine: novčana sredstva, nekretnine, pokretnine i druga imovinska 
prava koja je Klub stekao u skladu sa propisima i ovim Statutom. 

2) Upravni odbor Kluba upravlja imovinom na najsvrsishodniji način, radi ostvarivanja 
ciljeva Kluba. 

3) Nalog za isplatu odobrava i potpisuje ovlašteno lice. 
4) Za svoje obaveze Klub odgovara cjelokupnom imovinom. 
5) Klub vodi evidencije o pokretnoj i nepokretnoj imovini. 

 
Član 56. 

(Žiro račun) 
Klub ima svoj žiro račun na koji se vrši uplata članarina svih članova Kluba kao i ostali 
prihodi iz člana 54. ovog Statuta. Od uplaćene članarine redovnih članova, postotak koji 
odredi nadležni organ IPA sekcije Bosne i Hercegovine, se uplaćuje na žiro račun  IPA sekcije 
Bosne i Hercegovine. 
 

 
 



 
Član 57. 

(Poslovne knjige i finansijski izvještaj)  
1) Klub uredno vodi poslovne knjige u skladu s međunarodnim računovodstvenim 

standardima i sastavlja finansijski izvještaj u skladu sa Zakonom o udruženjima i 
fondacijama Brčko distrikta BiH i Zakonom o računovodstvu i reviziji u Brčko 
distriktu Bosne i Hercegovine. 

2) Finansijski izvještaj iz stava 1. ovog člana Klub posredstvom ovlaštenog knjigovođe 
podnosi Direkciji za finansije Brčko distrikta Bosne i Hercegovine u skladu s 
rokovima za podnošenje finansijskog izvještaja. 

 
Član 58. 

(Upotreba novčanih sredstava) 
Novčana sredstva upotrebljavaju se u skladu sa Statutom i aktima Kluba. Upotrebu novčanih 
sredstava jednom godišnje kontroliše Nadzorni odbor.  

 
 

Član 59. 
(Evidencije i pravo uvida) 

Klub ima svoje evidencije, koje su dostupne na uvid svim članovima i nadležnim organima, 
na njihov zahtjev, u prisustvu lica  odgovornog za njihovo vođenje.  
  
 

 

GLAVA X 
  

PRESTANAK RADA KLUBA 
 

Član 60. 
(Prestanak rada) 

Klub prestaje s radom dobrovoljno na osnovu odluke skupštine Kluba ili po sili zakona pod 
uslovima propisanim Zakonom. 

 
Član 61. 

(Prestanak rada Kluba) 
1) Klub prestaje sa radom ako: 

a) skupština Kluba donese odluku o prestanku rada ili odluku o statusnim 
promjenama; 

b) se utvrdi da je Klub prestao djelovati. 
2) Smatra se da je Klub prestao djelovati: 

a) ako je proteklo dvostruko više vremena od vremena utvrđenog Statutom Kluba za 
održavanje Skupštine Kluba a Skupština nije održana; 

b) ako se broj članova Kluba smanji ispod broja propisanog Zakonom za osnivanje 
Kluba, a Skupština Kluba u roku od tri mjeseca od nastupanja ove okolnosti ne 
donese odluku o prijemu novih članova; 

c) ako se utvrdi da se u sjedištu Kluba ne provode nikakve aktivnosti šest mjeseci 
neprekidno niti je u navedenom periodu moguće kontaktirati lice ovlašteno za 
zastupanje Kluba; 

d) po pravosnažnosti rješenja o okončanju stečajnog ili likvidacionog postupka. 
3) Lice ovlašteno za zastupanje Kluba dužno je u roku od trideset dana od dana kada je 

Klub prestao djelovati u skladu sa stavom 1. tačkom a)  ovog člana, dostaviti 
Osnovnom sudu zahtjev s dokazima o prestanku rada Kluba. 

4) Lice ovlašteno za zastupanje Kluba, član organa Kluba ili nadležni organ dužan je po 
saznanju okolnosti iz stava 2. ovog člana u roku od osam dana od dana saznanja za te 
okolnosti podnijeti Osnovnom sudu zahtjev za brisanje Kluba iz registra. 

5) Ako Osnovni sud u provedenom postupku zabrani rad Kluba.   
 
 



Član 62. 
(Postupanje sa imovinom)  

1) Po prestanku rada Kluba, sredstva i imovina u njegovom vlasništvu raspodjeljuje se u 
humanitarne svrhe. Odluka o tome donosi se na posljednjoj Skupštini Kluba. 

2) Imovina Kluba ne može se raspodijeliti: osnivačima, članovima Kluba, članovima 
organa upravljanja, licima ovlaštenim za zastupanje, zaposlenima, donatorima i 
bliskim srodnicima nabrojanih lica. 

 

Član 63. 
(Stečajni i likvidacioni postupak) 

1) Nad Klubom može se sprovesti stečaj, odnosno likvidacija. 
2) Stečajni odnosno likvidacioni postupak sprovodi se u skladu s odredbama Zakona o 

stečaju i Zakonu o likvidacionom postupku. 
 

Član 64. 
(Brisanje iz registra) 

Klub se briše iz registra u skladu sa Zakonom o registraciji poslovnih subjekata. 
 

Član 65. 
(Statusne promjene) 

Klub se može pripojiti drugom klubu, spojiti s drugim klubom ili podijeliti. 
 

 

GLAVA XI 
  

PRELAZNE I ZAVRŠNE ODREDBE 
 

Član 66. 
(Statut i drugi opšti akti)  

Statut je osnovni akt Kluba i svi drugi akti moraju biti u skladu s odredbama Statuta. Nacrt 
izmjena i dopuna Statuta, priprema Predsjednik Kluba, razmatra ga Upravni odbor i upućuje 
na raspravu i usvajanje Skupštini Kluba.   

 
Član 67. 

(Opšti akti)  
1) Pitanja koja nisu obuhvaćena ovim Statutom, a zahtijevaju razradu, biće uređena 

opštim aktima. 
2) Opšti akti donose se na način i po postupku za njihovo donošenje. 

 
 

Član 68. 
(Potpisivanje Statuta)  

Statut potpisuje predsjednik Skupštine, a u njegovom odsustvu predsjednik Kluba. 
 

Član 69. 
(Tumačenje odredbi Statuta) 

Tumačenje odredaba Statuta daje Skupština Kluba. 
 

Član 70. 
(Stupanje na snagu) 

Ovaj Statut stupa na snagu danom donošenja. 
 
 
U Brčkom, 24. februar 2023. godine 

 
                                                                                                     PREDSJEDNIK SKUPŠTINE 
                 Mitar Milić                                                                                                                                                  


